
	[bookmark: _GoBack]     Үрдук категориялаах иитээччи Туйаара Васильевна Никонова




Олоҥхо - оҕо оонньуур эйгэтигэр
      Саха омук үйэлэргэ сүтэрбэккэ, уоһуттан түһэрбэккэ илддьэ кэлбит мэӊэтэ – олоӊхо. Сүүрбэһис үйэ кирбиитигэр уоста – уҕарыйа, сүтэ, симэлийэ сыһан баран, уран тыл чыпчаал айымньытын туһугар туруулаһар дьонноох буоламмыт эмиэ сайдар кыахтанна. Олоӊхо – киһи сирдээҕи аналын туһунан иитэр, киһи кыаҕын, үтүөтүн уруйдуур, уран тылга уһуйар ураты тыыннаах айымньы. Онон олоӊхону сөптөөхтүк туһанан оҕону киһилии сиэргэ – майгыга, айылҕаҕа сиэри-туому иӊэриэххэ, олох олорорго мындыр өйү сайыннарыахха, үтүө идэҕэ уһуйуохха сөп.
      Оҕо төрөөбүт тылын баһылаан, тыла-өһө сайдан бардаҕына, толкуйа, өйө-санаата сааһыланарыгар ол тирэх буолар. Кини кыра сааһыттан ити хаачыстыбатын иӊэринэ улаатарыгар тыл эйгэтэ баар буолуохтаах. Ол оҕо өйүгэр-санаатыгар, кутугар-сүрүгэр араас сабыдыалы оӊорор кыахтаах.
      Саха норуота, саха киһитэ былыр былыргыттан бэйэтин санаабыт санаатын, баҕарбыт  баҕатын уус-уран тыл көмөтүнэн ырыа-хоһоон, чабырҕах, таабырын, олоӊхо, остуоруйа, үһүйээн оӊорон кэпсиир, ол атын дьоӊӊо-сэргэҕэ, өбүгэттэн-өбүгэҕэ бэриллэн, тупсарыллан, ситэриллэн, чочуллан биһиги сүүрбэ биирис үйэбитигэр тиийэн кэллэҕэ. Ол норуот тылынан уус – уран айымньыта диэн  ааттанар уонна оҕо өйдүүр дьоҕура, тыла-өһө сайдарыгар, эгэлгэ араас мелодиялара толорууларыгар улахан суолталаах. 
     Олоӊхо – урааӊхай саха үйэлэр тухары чочуйан-тупсаран аҕалбыт сүдү айымньыта. Биһиэхэ, сахаларга, бытарҕан тымныылаах уһун кыһыннаах, уот куйаас кылгас сайыннаах, олус кэрэ эрээри, тыйыс айылҕалаах сирбитигэр- уоппутугар, аҕыйах ахсааннаах да буоллар, омук быһыытынан үүнэн-сайдан кэлбиппитигэр, бу улуу айымнньыбыт биир төһүү күүс буолбута саарбаҕа суох. Саха киһитин үтүөҕэ, кэрэҕэ дьулуһуута, хайдахтаах да ыарахан түгэннэргэ олоххо, сырдыкка тардыһыыта, айыыларга итэҕэйэр ураты күүһэ, дириӊ уонна мындыр өйө-санаата олоӊхо сөҕүмэр баай тылыгар-өһүгэр, умсугутуулаах сюжеттарыгар, дьиктилэрдээх дьүһүлгэннэригэр көстөр.
Сыала: 
       Олоӊхону оонньуу нөӊүө оҕоҕо кыра сааһыттан билиһиннэрии, үөрэтии, саха фольклорун оҕолорго оонньуу нөӊүө тириэрдии.
Соруктар: 
-   олоҥхону оонньуу көмөтүнэн оҕолорго үѳрэтии;
-   оҕо болҕомтотун, толкуйдуур дьоҕурун сайыннарыы;
-   оҕону олоҥхо эйгэтигэр киллэрэн ыраас куттаах, аһыныгас санаалаах киһи буола улаатарыгар иитии.
    Билиӊӊи телевизор, компьютер үйэтигэр оƽо дьиэтигэр, оскуолаƽа ыытыллар дьарыктарга уһуннук олорор, сүүрбэт-көппөт. Оҕо хамсанара син биир аһыырын-сиирин, утуйарын курдук айылҕаттан бэриллибит туруга буолар. Биллэрин курдук, хамсанар оҕо түргэнник сайдар, сэдэхтик ыалдьар, билэ-көрө сатыыра, интэриэһэ үрдүүр.      Олоҥхо кэнчээри ыччаттарбытын иитиигэ-үѳрэтиигэ туhанар сорук турар.
     Тулуурдаах буолуу проблемата кыра саастаах оҕолорго эмиэ баар. Билиҥҥи оҕо кыра сааhыттан билиилээх-кѳрүүлээх, толкуйдуур дьоҕурдаах, тыла-ѳhѳ ыраас, ситимнээх сайдыылаах буолара ирдэнэр. Оҕолору иитэргэ былыргы ѳбугэлэрбит абыычайдарын, этиилэрин олоххо туhанарбыт туһалаах буолуо этэ.
Үлэм хайысхата: 
- Оҕо сайдар эйгэтин тэрийии;
- Олоҥхо оонньуурдарын араас көрүҥүн оҥоруу;
- Төрөппүтү кытта ыкса ситимнээх үлэ;
Оонньуу көрүҥнэрэ:
- Остуол оонньуулара;
- Дидактическай оонньуулар;
- Тыл оонньуулара;
- Оруоллаах-сюжеттаах оонньуу;
- Сүүрүүлээх-көтүүлээх оонньуу.
              
      Оҕо оонньоон улаатар диэн сахаҕа бэрт бэргэн этии баар. Ити үгүс көлүөнэ дьон кэтээн көрөн, олоҕун уопутун түмүгэр үөскэппит төрүт билиитэ, норуот педагогикатын сүрүн өйдөбүллэриттэн биирдэстэрэ буолар.
     Оҕо билиитин-көрүүтүн, өйүн-санаатын, тылын-өһүн, майгытын- сигилитин уонна эт-хаан өттүнэн сайдыытыгар араас хамсаныылаах,  сүүрүүлээх-көтүүлээх, дидактическай оонньуулар уонна эрчиллиилэр улахан суолталаахтар. Онон билигин оонньуур уонна оонньуу кыра саастаах оҕо өйө -санаата, билиитэ-көрүүтэ, тыла-өһө, уйулҕата-иэйиитэ, этэ-сиинэ сайдарыгар, дьону кытта бодоруһа-алтыһа үөрэнэригэр быһаарар суолталаах тутаах дьарык буоларын ким барыта билэр.
Ол эрээри оонньуу да араастаах диэн мээнэҕэ эппэттэр. Ол иһин билигин оҕо оонньуур эйгэтин табан тэрийии үөрэх-иитии салаатын биир улахан соруга уонна кыһалҕата буолла. Онон оскуолаҕа киириэн иннинээҕи саастаах оҕону иитии-үөрэтии федеральнай государственнай үөрэх стандартыгар оонньуу, бодоруһар уонна чинчийэр дьарыгы кытта сэргэ, оҕону сайыннырар сүрүн дьарык быһыытынан киирдэ.
    Ол гынан баран күннээҕи олоххо оҕо бэйэтэ оонньуур кэмигэр олоӊхо киирэригэр болҕомто ситэтэ суох. Олоӊхо уус-уран ураты тылын-өһүн, ырыатын-тойугун арааран истэн оҕо хомоҕойдук төрөөбүт тылынан саӊарарын сайыннарыы оонньуу быһыытынан ыытыллара ордук. Оонньуу араас оонньуур, мал-сал баар буоллаҕына эрэ саҕаланар, кэӊиир, ис хоһооно байар, уһун кэмӊэ оонньонор. Ханнык баҕар омук үөскээбит, олорбут олоҕун кэпсиир, сырдатар уостан уоска бэриллэн, аныгы ыччакка тиийэн кэлбит уостубат-өспөт айымнньылаах буолар. 
     Үөрэх федеральнай государственнай стандарта олоххо киирэн, үөрэтии-иитии ис хоһоонугар, тэрээһин үлэтигэр үгүс уларыйыылар бардылар.          Оҕо дэгиттэр сайда улаатарыгар ордук суолталаах кэмэ оскуолаҕа киириэн иннинээƽи сааһа буолар. Онон дьиэ кэргэӊӊэ төрөппүттэр, оҕо тэрилтэтигэр иитээччилэр норуот педагогикатыгар тирэҕирэн, билиӊӊи сайдыылаах кэм бары кыаҕын аттаран, табыгастаах суолу-ииḣи, ньыманы таба туḣанан үгүс үлэни ыыталлар.
     Олоӊхо киḣи өйүн-санаатын сайыннарарга, эрчийэргэ, толкуйдуур дьоƽурга үөрэтэргэ быḣаччы сыḣыаннаах. Былыр оƽолор ийэлэрин үүтүн сүмэтин кытта сэргэ олоӊхо сырдык идеяларыгар, хомоƽой уус-уран тылыгар иитиллэн, бары үтүөтүн, кэрэтин иӊэриммитинэн улааталлар. Ийэ тыл алыбыгар ылларбытынан киьи  буолан сириэдийэн тахсаллар. Олоӊхо сырдык тускула, тылын ууḣа, араас уус-уран айымньыларын күүḣэ, фантазията – барыта киьи өйдүүр өйүн дириӊэтэргэ, толкуйдуур дьоƽурун сайыннарарга, саныыр санаатын ырааḣырдарга аналлаахтар.
Оҕоҕо аналлаах олоӊхо оонньуурдара уонна оонньуулара.
     Былыр былыргыттан оонньуур ханнык баҕарар омук олоҕун, культуратын көрдөрөр ураты символ буолар. Сахалар сүрүн дьарыктара сүөһү иитиитэ, булт этэ. Былыр кырдьаҕастар мастан, талахтан, туостан туттар сэби- сэбиргэли, малы-салы оҕоҕо сөп гына кыччатан оӊороллоро. Уолаттарга булт тэрилэ (кыра ох саа, быһах, хайыһар уо.д.а) көтөр-сүүрэр (ат, кус)  кыһаллара, кыргыттарга сүөһү, сыахай куукула оӊоһуллара. Ынах сүөһү оонньууру үөһэттэн көстөр курдук атаҕа көстүбэт судургу быһыылаах, тус туспа ойуулаах гына талахтан кыһаллар, туостан кырыйаллар эбит.
«Сыахай»
4 – 5 саастаах оҕоҕо аналлаах оонньуу
Сыала: өбүгэлэрбит оонньууларын сэргэхситии, харыстааһын, түмсүүлээх буоларга
Туттуллар тэрил: араас дьүһүннээх таӊас кырадаһыннара.
Оонньуу ис хоһооно: таӊас кырадаһыннарынан сыахай куукула оӊоруу.  Бу оонньууну 3-6 саастаах оҕо оонньуон сөп.

«Олоӊхо куукулалара»
4-5 саастаах оҕоҕо аналлаах оонньуу
      Сыала: оҕолорго олоӊхо сүрүн геройдарын туһунан өйдөбүл оҕо өйүгэр санаатыгар бигэтик хааларын ситиһии.
      Туттуллар тэрил: олоӊхо куукулалара.
      Оонньуу ис хоһооно: оонньууга 6-7 оҕо оонньуон сөп. Хас биирдии оҕо олоӊхо куукулаларын талан ылар уонна оонньоон көрдөрөр.

«Күн Дьирибинэ», «Дьулуруйар Ньургун Боотур» мозаика оонньуур
4 сааһыттан үөһээ саастаах оҕолорго аналлаах оонньуу.
     Оӊоһуута: А4 кээмэйдээх пластик пвх материалга уруһуйдаммыт олоӊхо геройдарын таӊан оӊоруу.
     Сыала:  өбүгэлэрбит таптаан истэр олоӊхолорун толорор ырыаһыт туһунан билиһиннэрии, оҕо оӊорон көрөр дьоҕурун сайыннарыы.
     Ньымата: олоӊхоһут уобараһын ойуулаан наардаан таһаарыы, кыра кээмэйдээх ырыаны, хоһоону толорого холонуу.

«Биэс ынахтаах Бэйбэрикээн эмээхсин» остуоруйанан остуол оонньуута
4-6 саастаах оҕоҕо аналлаах оонньуу.
     Сыала: «Биэс ынахтаах Бэйбэрикээн эмээхсин» остуоруйатын оонньоон көрдөрөр дьөҕурдарын сайыннарыы. Оƽо холкутук кэпсиирин ситиḣии. Ситимнээх саӊаны сайыннарыы.
     Туттуллар тэрилэ: фанераттан остуоруйа дьоруойдара: балаҕан, сардаана сибэкки, Бэйбэрикээн эмээхсин, кыыс оҕо, уол оҕо, биэс ынах, абааһы кыыһа.
     Оонньуу барыыта: Иитээччи остуоруйа кэпсиир, ол кэннэ оҕолор бэйэлэрэ оонньоон көрдөрүөхтээхтэр.

    “Пааратын бул”
   4 саастарыттан үѳԧээ саастаах оҕоҕо аналлаах.
Сыала: оҕо толкуйдуур дьоҕурун сайыннарыы, болҕомтолоох буоларын ситиԧии.
     Туттуллар тэрил: ПВХ материалтан  10х10 диаметрдаах тѳгүрүктэн быԧыллыбыт 19 устуука олоҥхо дьоруойдара.
     Оонньуу барыыта: Онньууга 2 оҕо утарыта олорон оонньууллар. 10х10 диаметрдах тѳгүрүктэн быԧыллыбыт олоҥхо дьоруойдарын умса ууран буккуйан баран бастакы оонньооччу биири талан ылан кѳрѳн тэҥниир тэҥ буолбут буоллаҕына туора уурар, ѳскѳтүн тэҥ буолбатах буоллаҕына тѳптѳрү ууран буккуйар иккис оҕо салгыы оонньуур, арай бинг түбэстэҕинэ иккистээн түԧэр быраабы ылар, оонньуу салгыы баран иԧэр. Бу оонньуу оҕо болҕомтолоох буоларын сайыннарар.

    Биһиги норуоппут тылын-өһүн кылаан чыпчаала - олоҥхо. Олоӊхо олох бары көстүүтүн ойуулаан-дьүһүннээн хоһуйар. Ол да иһин былыр өбүгэлэрбит алаастарынан тарҕанан олорор эрээри, мустан олоҥхолууллара, таабырыннаһаллара. Олоҥхо ити курдук, уостан уоска, киһиттэн киһиэхэ бэриллэн, күн бүгүҥҥүгэ диэри кылыһахтанан иһиллэр.                 
    Саха олоӊхото сүтэ, симэлийэ сыḣан баран, сап саƽаттан салƽанан, ситим саҕаттан силбэнэн, аан дойдуга аатыран, киһи аймах айымньытын кылаан чыпчаала диэн истиҥник-иһирэхтик ааттанна. Бу сүдү духуобунай баайбытын биһиги, иитээччилэр, кэнчээри ыччаттарбытыгар иҥэрэр эбээһинэстээх эбиппит.
     Саха омук өркөн өйүн, талба талаанын үрдүк өрөгөйө, кылаан чыпчаала олоӊхо киһи аймах уһулуччулаах айымньытынан ааттанан, бүтүн норуот олоҕор-дьаһаҕар дьайар, сайдыы саӊа кэрдиис кэмигэр таһаарар кыаҕын таба туһаныы, иитэр-үөрэтэр үлэҕэ сонун хайысхалары киллэрии, үлэ утумнаахтык ыытылларыгар сөптөөх услуобуйаны тэринии. Ол иһин, олоӊхону оҕо чэпчэкитик ылынарыгар оонньуу ньыматын туһаныы көдьүүстээх буолсу диэн түмүккэ кэллим. Ол курдук, оҕоҕо оонньуу технологиятын туһанан олоӊхону билиһиннэриини саҕалаатахха оҕо түргэнник өйдүөн, ылыныан, интэриэһэ үрдүөн сөп; ис хоһоонун, оонньуу быраабылатын үөрэттэххэ, оҕо  майгы-сигили өттүнэн тупсуон сөп. 
    Ону бигэтик өйдөөммүт ис сүрэхтэн ылынан бу уустук, эппиэтинэстээх үлэҕэ бигэтик ылсыахха, оҕону сайыннарыахха, билиилээх-көрүүлээх, олоҥхо кэрэ эйгэтигэр умсугутан, уһуйан, сэҥээрдэн киллэриэххэ, сайыннарыахха. Биһиги уһуйаан Арылы Кустук республикатааҕы сетевой проекка киирэммит билиибит-көрүүбүт хаҥаан, опыт атастаһан, оскуолаҕа киириэн иннинээҕи саастаах оҕону олоҥхо кэрэ, алыптаах эйэгэтигэр киллэрэн өссө да киэҥ хабааннаах үлэни ыытыахпыт диэн бигэ эрэллээхпит.

